
Коми Республикаса Каналан Сӧвет водзын Коми Республикаса Веськӧдлан котырлӧн 2020 вося удж йылысь Коми Республикаса Юралысьлӧн отчёт да  2021 во вылӧ да недыр кадколаст кежлӧ водзӧ уджын шӧр нырвизьяс
Коми Республикаса Оланподувлӧн 84 статья серти республикаса юралысь сетӧ Коми Республикаса Каналан Сӧветӧ Коми Республикаса Веськӧдлан котырлӧн удж йылысь быдвося отчёт. Тайӧ отчётъясас тыдовтчӧ лӧсялана кадколастын Коми Республикаӧс социальнӧя да экономика боксянь сӧвмӧдан шӧр нырвизьяс.
Коми Республикаса Юралысьлӧн пресс-служба йӧзӧдӧ сёрнитӧмлӧн стенограммаысь юкӧнъяс:
«Виддза оланныд, дона ёртъяс! Пыдди пуктана войтыр! 
Каналан Сӧветса пыдди пуктана депутатъяс, пыдди пуктана Сергей Анатольевич, пыдди пуктана гӧсьтъяс да корӧмаяс!
 2020 воыс лои миянлы «виччысьтӧм воӧн», татшӧмӧн сійӧ и коляс историяын. Тайӧ вӧлі    во, коді тшӧктіс казьтыштны миянлы вунӧдлӧм нин тӧдчанаторъяс йылысь:
- ӧта-мӧдлы отсӧглысь дон, и матыссаяс вӧсна, и дзик тӧдтӧм йӧз вӧсна тӧждысьӧм (ми аддзылім волонтерскӧӥ ӧтувтчӧмлысь ӧнӧдз тӧдлытӧм гы, и миян республика вӧлі медся топыда ёртасьысьяс лыдын);
- асьтӧ жалиттӧм ӧтув уджлысь дон, кутшӧмӧс ми аддзылім миян врачьяс костын, медицинскӧй персонал костын (и ме рад, мый эпидемиологическӧй обстановка сетіс позянлун, и ми кольӧм вежоннас сетім канму первой наградаяс – орденъяс да медальяс налы, кодъяс ассьыныс олӧмсӧ жалиттӧг сувтісны пандемиялы паныд, республикаса войтырлӧн дзоньвидзалун да олӧм вӧсна;
- наукалысь да водзӧ мунысь технологияяслысь дон, кутшӧмъяс ёна колӧны миян республикалы, медым колана ногӧн пырны выль мирас, кодлӧн тӧдчӧ выль мыгӧр – абутӧм углероднӧй следа мир; мир, кӧн экология, ресурсъяс видзӧм  да зумыд сӧвмӧм лоӧны шӧр факторъясӧн; мир, кӧні искусственнӧй интеллект локтӧ мортлы отсӧг вылӧ, вӧчӧ выль бизнес-модельяс и збыльмӧдӧ выль удж сфераяс:
- тайӧ и транспортлӧн выль ветланінъяс (миянын – Войвыв саридз туй);
- и «вежӧра карӧн» веськӧдлан выль технологияяс, кутшӧмъяс вӧчӧны сійӧс йӧзлы лёк суӧмысь видзанаӧн да овны лӧсяланаӧн;
- телемедицина ногъяс, кутшӧмъяс ёна отсалісны миян пандемия дырйи, кутны кӧ тӧд вылын миян республикалысь ыджда;. 
- ылісянь велӧдан технологияяс, а сідзжӧ спутник серпасъяслӧн технологияяс, кодъяс сетӧны паськыдджык позянлун вӧдитчыны миян республикаын муяс, сиктса овмӧс, вӧръяс бӧрся, юяс ойдӧм да экология лёк суӧмъяс видзӧдігӧн;. Республикаын уджалӧ нин «Коми Республикаын вӧрса пӧжаръяс» юӧртана-аналитическӧй система;
- и миян республикалы ёна колана геологоразведкалӧн ӧнія кадлы лӧсялана технологияяс.
Ме верма дыр на лыддьӧдлыны, мыйӧ велӧдіс миянӧс тайӧ воыс, но, дженьыда кӧ – сійӧ велӧдіс вӧчны миян республикалы колана удж ӧтвыв и бура.
Сӧмын ӧтвыв, ӧтувтчӧмӧн, ми вермим;
- пӧртны олӧмӧ ыджыд мог – кутны пандемия, и ӧні и республикаын, и Россияын лои позянлун личӧдны эпидемиологическӧй мераяс йӧз олӧмын да предприятиеяс уджын;
- ӧтвыв, федеральнӧй шӧринысь тӧдлывтӧм на отсӧг босьтӧмӧн, ми вермим бура отсавны и экономикаса доймӧм юкӧнъяслы, и миян олысьяслы, кодъяс веськалісны олӧмлӧн сьӧкыд кадколастӧ, вермим видзны республикаын став социальнӧй программаяс, Коми Республикалӧн сьӧмкуд чӧжӧс юкӧн ёна чинӧм вылӧ видзӧдтӧг;
- ӧтвыв ми бӧръям республикалӧн экономикалысь диверсификация туйяс, медыс кыскыны сэтшӧм выль инвестиция проектъяс, кутшӧмъяс вермасны бура уджавны республикаын, ли уджалысь предприятиеяс, кутшӧмъяс вермасны сӧвмыны содтӧд дон перйӧмлань, выль уджалан  местаяс лӧсьӧдӧмлань да бур удждон сетӧмлань, тшӧтш и миян енбиа том йӧзлы, налы, коді ассьыс олӧмсӧ кӧсйӧ йитны Коми Республикакӧд.
Пыдди пуктана уджъёртъяс! Докладлӧн шӧр юкӧнӧ вуджигӧн ме кӧсъя гӧгӧрвоӧдны, кутшӧм шӧр мог ме пукта ас водзын и Коми Республикаса Веськӧдлан котыр водзын аслам уджмог вӧчигӧн, кутшӧм заводитчис кольӧм воӧ, мыйла ми сулалам тайӧ либӧ мӧд помшуӧм дор, экономикаын да социальнӧй политикаын кутшӧм стратегическӧӥ помшуӧмъяс вӧліны и лоӧны тӧдчанаӧн.
Могъяс, кутшӧмъяс вылӧ вӧлі туйдӧма  республикаса Веськӧдлан котыр 2020 воӧ и кутшӧмъяс вылын ми уджалам ӧні, пырӧны миян страналӧн 2030 воӧдз  сӧвмӧмлӧн национальнӧй могъясӧ , кутшӧмъяс вӧлі пасйӧма Россия Федерация Президент Владимир Владимирович Путинлӧн сора тӧлысся Индӧдын, а сідзжӧ Коми Республикалӧн социально-экономическӧй стратегия выльмӧдӧм нырвизьын, мый йылысь ме посклоннӧ висьталі Госсоветса Президиумлы тавося урасьӧм тӧлысь 9 лунӧ. Ми уджалам сы вылын, мед:
1. Пуктыны подув, медым Коми Республика лоӧ кыскана том йӧзлы, медым быдӧн вермис аддзыны аслыс ыджыд квалификацияа да ыджыд удждона удж.
Ми гӧгӧрвоам, мый уна воясӧн чӧжсьӧм мытшӧдъяс оз артмы венны ӧти воӧн, но позьӧ артмӧдны условиеяс венӧм вылас. Мый ми заводитім нин вӧчны, висьтала посклоннӧя.
Тырвыйӧ диверсифицируйтны Коми Республикалысь экономика, содтыны переработкалысь пай, вужвыйӧдз вежны быд отрасль, медым не сӧмын лӧсьӧдны выль уджалан местаяс, но и артмӧдны выль кооперационнӧй йитӧдъяс мукӧд регионъясса предприятиеяскӧд, петны миян вӧчасӧн вузасян выль рынокъяс вылӧ.
3. Вештыны сійӧ воштӧм чӧжӧссӧ, кутшӧмъяс лоисны углеводород вылӧ мирса донъяс чинӧм вӧсна, видзны да содтыны предприятиеяслысь, кутшӧмъяс ӧні уджалӧны суйӧр сайса компонентъясӧн, вот подув, миян республикаса да меставывса сьӧмкудъяс артмӧдан вот подув. Сьӧмкудъяссӧ ӧні веськӧдӧма бӧръя воясӧ чӧжсьӧм социальнӧй могъяс олӧмӧ пӧртӧм вылӧ.
4. Вылыс тшупӧд вылын нуӧдны таво Коми Республикалы 100 во тырӧм и 2022-2024 воясся сьӧмкудъя циклын, Россия Федерацияса Президент Владимир Владимирович Путинлӧн тшӧктӧмъяс тӧд вылын кутӧмӧн, збыльмӧдны сё вося юбилей кежлӧ урчитӧм мероприятиеяс (кыдз, шуам, Республикаса опера да балет театр да Киров нима паркын юдор выльмӧдӧм).
5. И, медбӧрын, профессиональнӧя да кыдз позьӧ этша воштӧмъясӧн, венны пандемия. 2020 воӧ тайӧ вӧлі медшӧр могъяс лыдысь ӧти, кутшӧм сулаліс Россия Федерация став регионса юралысьяс водзын. Ме республикаса олысьяслы юӧртлі, первой кадас быд лунся форматын, кыдзи мунӧ пандемиякӧд тыш. Талун дженьыдика вӧча кывкӧртӧд, кыдзи ми пырим 2021 воӧ.
Стратегическӧй могъяс йылысь висьталӧм бӧрын, видла тактическӧй тшупӧд вылын вочавидзны кык юалӧм вылӧ: «мый вӧлі вӧчӧма»да «кыдзи ми тайӧс вӧчим». Мӧд юалӧм вылӧ вочавидзигас колӧ кутны тӧд вылын, кутшӧм вӧлі олӧмыс, кор Коми Республикалӧн 2020 воӧ сьӧмкудйӧ воӧм вот чӧжӧсыс чиніс коймӧд пай вылӧ перъян отрасльын воштӧм чӧжӧс вӧсна, а сьӧмкуд рӧскодыс COVID-19 эпидемия вӧсна сӧмын содіс.
Заводита сьӧмкудйын чӧжӧс да рӧскод йылысь.
Кыдз ми Тіянкӧд тӧдам, уджъёртъяс, республикаса сьӧмкуд тыртан шӧр чӧжӧса ӧшмӧсъясӧн миян лоӧны:
- организацияяслӧн чуктӧс вылӧ вот;
-  торъя йӧзлӧн чӧжӧс вылӧ вот;
- организацияяслӧн эмбур вылӧ вот.
Найӧ ӧтвылысь артмӧдӧны республиканскӧй сьӧмкудйӧ воысь вота да воттӧм чӧжӧслӧн ӧтувъя йӧрышысь 86,6%.
2020 воӧ COVID-19 пандемиякӧд йитӧдын экономическӧй ситуация лёкмӧм вӧсна да «Юралс» маркаа мусир вылӧ донъяс чинӧм да шайтлӧн доллар дорӧ чинӧм вӧсна вота да воттӧм чӧжӧсыс республикаса сьӧмкудйӧ воис этшаджык 14 миллиард шайт вылӧ либӧ 18 % вылӧ 2019 волы паныд.
Кык пӧв уси мусир, биару, из шом, а сідзжӧ целлюлозно-бумажнӧй промышленностьса предприятиеяслӧн чуктӧс вылӧ вот воӧм.
Та дырйи республикаса бюджетлысь рӧскод миянлы ковмис содтыны 19 миллиард 900 миллион шайт вылӧ, мый пӧшти нёльӧд пай вылӧ унджык 2019 вося рӧскодысь. 
Асланым чӧжӧслӧн йӧрыш чинӧм да республикаса сьӧмкудйысь рӧскод тӧдчымӧн содӧм артмис неуна ӧтвесьтавны федеральнӧй сьӧмкудйысь вештытӧм воӧм сьӧмӧн. 
2020 вося кывкӧртӧд серти тайӧ вештытӧм сьӧмлӧн йӧрышыс лои 26 миллиард 100 миллион шайт да куим пӧв вевтыртіс 2019 вося тшупӧд. 2020 воӧ федеральнӧй сьӧмкудйысь воӧм сьӧмлӧн йӧрышыс  лои ӧтвесьта Коми Республикалӧн сьӧмкуд чӧжӧслӧн коймӧд пайлы.
2020 вося республикаса сьӧмкуд збыльмӧдӧм лои тырмытӧм 12,2 миллиард вылӧ, сійӧс тырмӧдӧм вылӧ ми корим 4 миллиард 800 миллион мыйта сьӧмкудъя кредит федеральнӧй сьӧмкудйысь да 8 миллиард шайт кредитнӧй организацияяслысь. 
И сідз, ми вӧчим ставсӧ, медым не сӧмын вермыны збыльмӧдны став ас вылӧ босьтӧм кӧсйысьӧмъяс, но и тырвыйӧ могмӧдны нацпроектъяс олӧмӧ пӧртӧм (на вылӧ ми видзим 9 да джын миллиард шайт, тайӧ 70 прӧчент вылӧ унджык 2019 волы паныд), а сідзжӧ сетны содтӧд сьӧма отсӧг дзоньвидзалун видзан юкӧнлы  COVID-19 паськалӧмкӧд йитӧдын, пӧртны олӧмӧ социальнӧй отсӧглысь выль мераяс миян гражданалӧн ӧткымын категорияяслы, отсавны ичӧт да шӧр бизнеслы, кутшӧм медся ёна доймаліс пандемия кадколастса дзескӧдан мераяс вӧсна. 
Эг вунӧдӧй ми и муниципалитетъяс йылысь, кутшӧмъяслы колян воыс вӧлі ёна сьӧкыдӧн. Сійӧ муниципальнӧй районъяслы да карса кытшъяслы, кутшӧмъяс 2019 воӧ пандемия водзвылын примитісны мераяс, медым содтыны меставывса сьӧмкудъяслысь чӧжӧссӧ, и налы, кутшӧмъяс 2020 во чӧж петкӧдлісны медбур мыччӧдъяс налӧн окталун донъялӧм серти, ошкӧм пыдди вӧлі мӧдӧдӧма грантъяс, кутшӧмъяслӧн ӧтувъя йӧрышыс 92 миллион шайт.
 2020 во лои  вын видзӧдлан воӧн миян экономикалы. Рака тӧлысь 30 лунӧ, кыдзи ті помнитанныд, пандемия вӧсна вӧлі пыртӧма уджавтӧм лунъяса кадколастса оланног, ӧткымын отрасль удж вылӧ вӧлі пыртӧма дзескӧдан мераяс. Ставыс тайӧ быть вайӧдіс регионса экономикалӧн зільӧм чинӧмӧдз.
Кос му тӧлысь 4 лунӧ нин ми вынсьӧдім и тіянкӧд ӧтвыв воськов бӧрся воськов збыльмӧдім республикаса экономикалы отсӧг сетан медшӧр мога мероприятиеяслысь План:
- 2022 во помӧдз кык пӧв чинтім вотлысь ыджда налы, кодъяс вӧдитчӧны воталӧмлӧн кокньӧдӧм системаӧн;
- кольӧм вося сора тӧлысь 1 лунсянь пыртӧма «профессиональнӧй чӧжӧс вылӧ вотлысь» специальнӧй режим;
- 2024 воӧдз нюжӧдім вот серти каникулъяс выль предпринимательяслы, кодъяс  вӧдитчӧны воталӧмлӧн кокньӧдӧм системаӧн, вӧр быдтан, вӧр лэдзан, вӧр переработайтан, мебель вӧчан, машинаяс, оборудование дзоньталан да ӧткымын мукӧд юкӧнъясын;
- рака тӧлысь 1 лунсянь кӧч тӧлысь 30 лунӧдз вӧчим личӧд ичӧт да шӧр бизнеслы канму да муниципальнӧй эмбур кӧртымалігӧн: найӧс, кодъяс пырисны медся ёна доймалӧм лыдӧ, дзикӧдз мездісны кӧртымалӧмысь вештысьӧмысь, став мукӧдыслы чинтісны донсӧ 50 прӧчент вылӧ да сетісны позянлун  нюжӧдны вештысьӧмсӧ 2021 воӧдз;
Ситуациясӧ ладмӧдӧм вылын уджалісны «Микрокредитнӧй компания», «Гарантия сетысь фонд» и сӧмын на котыртӧм Коми Республикаса лизинга компания.
Таысь кындзи, ми:
- 20 прӧчент вылӧ содтім субсидиялысь ставкаяс видз-му овмӧс организацияяслы гырысь скӧтлы комбикорм ньӧбӧм да дасьтӧм вылӧ воштӧм чӧжӧс мыйкӧ мында вештӧм вылӧ;
- 10 прӧчент вылӧ – скӧт видзан тӧварнӧй вӧчас (йӧв) вӧчӧм да вузалӧм вылӧ, та дырйи «Инта» карса кытшлы субсидиялысь ставкасӧ тайӧ позиция сертиыс ми содтім кык пӧв;
- 8,5 прӧчент вылӧ содтім субсидиялысь ставкаяс крестьянин да фермер овмӧсъяслы видз-му пемӧсъяс да гырысь лэбач видзӧм вылӧ воштӧм чӧжӧс мыйкӧ мында вештӧм вылӧ.
Ставнас 2020 воӧ экономикалӧн торъя юкӧнъяслы да предпринимательство субъектъяслы, кутшӧмъяс медся ёна доймалісны пандемия вӧсна, содтӧд отсӧг вылӧ республикаса сьӧмкудйысь вӧлі вичмӧдӧма 5 миллиард 650 миллион шайт, мый 9 пӧв вевтыртіс экономикалы канму отсалан 2019 вося мераяслы паныд.
Россияса федеральнöй вот службалöн Коми Республикаын веськöдланінлӧн стӧчмӧдӧм юӧръяс серти 2020 воӧ ичӧт да шӧр бизнесын уджалысь субъектъяслӧн лыдыс чиніс 6,3  прӧчент вылӧ либӧ 1 758 единица вылӧ. Медся уна ичӧт да шӧр предприятие тупкыссис вузасян, логистика да транспорт да стрӧитчан юкӧнын.
Но, кыдз шуӧны, арыс петкӧдлас ставсӧ. Татшӧм чинӧм вылӧ видзӧдтӧг, ас кадӧ сетӧм отсӧг вӧсна 2020 восӧ республика помаліс ичӧт да шӧр предприятиеяслӧн  оборот серти положительнӧй балансӧн, кутшӧм лои 96 миллиард 100 миллион шайт, мый 8,5 % вылӧ вевтыртіс 2019 вося тшупӧд, и шӧр капиталӧ шӧр предприятиеяслӧн инвестицияяслӧн йӧрыш серти: 2020 воын сійӧ лои миллиард шайт, мый 40 прӧчент вылӧ вевтыртӧ 2019 во.
Аддзам ми и бур, положительнӧй динамика Коми Республикаын выль ичӧт да шӧр предприятиеяс субъектъяс серти – ИШП субъектъяслӧн ӧтувъя реестр мыччӧдъяс серти, тавося 1 кварталын лоис 17 выль субъект.
Промышленнӧй производстволӧн сэтшӧм тэчаслы, кутшӧм лои миян регионын пандемия заводитчигӧн, 2020 воыс вӧлі чорыд. Промышленносьтлӧн быд секторын тыдовтчисны ӧткодь мытшӧдъяс: 
- зэв гырысь поставкаяслӧн цепочкаясын чорыд торксьӧмъяс, кутшӧмъяс лоины суйӧр сайса странаясын карантин мераяс вӧсна;
- мынтысьны вермана спрослӧн лёклань вежсьӧм;
- ыджыд квалификацияа рабочӧйяслӧн ыджыд тырмытӧмлун;
- сырьёлӧн да комплектующӧйяслӧн, торйӧн нин суйӧр сайсаяслӧн, вӧзйӧмлӧн чинӧм;
- предприятиеяслӧн уджын невӧляысь уджавтӧм, –
ставыс тайӧ инмис вӧчас поставкаяслӧн да услугаяс сетӧм йӧрышӧ, та лыдын и суйӧр сайӧ. 
Промышленнӧӥ производстволӧн индекс артмис 2019 волы паныд 93 прӧчент . Медыджыд усьӧмыс пасйӧма мупытшса озырлун перъян юкӧнын – уль мусир да природнӧй биару перъян йӧрышъяс чинӧм вӧсна, мусир прӧдуктаяс да кабала прӧдуктаяс производствоын. Лёклань чинӧмыс пасйӧма и сервис юкӧнын (олысьяслы мынтысяна услугаяслӧн йӧрыш 2019 вося (83,9%) ӧткодялан донъясын эз ло весиг 84 прӧчент тшупӧдын.
Веськӧдлан котыр гӧгӧрвоӧ, мый республикалӧн аслас чӧжӧслӧн подув пыр на  ичӧт, да  республикаса сьӧмкуд ӧтвесьталӧм вылын дугдывтӧг уджаліг, выльысь видлаліс Коми Республикалысь социальнӧӥ юкӧнлысь да экономикалысь 2035 воӧдз сӧвман стратегия да сетіс ассьыс вӧзйӧмъяс став муниципальнӧй юкӧнъяслӧн сӧвмӧдан стратегия выльысь видлалӧм серти.
Ме ог весьшӧрӧ сэтшӧм тшӧкыда шуа «сӧвмӧм» кыв. Сӧвмӧм улын ме гӧгӧрвоа экономикалысь перезагрузка да сылысь зумыда кыпӧдчӧмсӧ могмӧдӧм, матысса вит воын дас сюрс гӧгӧр выль уджалан места лӧсьӧдӧм, первой ӧчередь, выль, абу сырьевӧй, сервиснӧй юкӧнъясын, промышленносьтлӧн шӧр секторъясын пыдіа переработкалысь пайсӧ содтӧм.
Такӧд йитӧдын индӧма  республикаса экономикалӧн сӧвмӧмлысь 3 потенциальнӧй двигатель: нефтегазохимия, древесина пыдіа переработайтӧм да юӧртана технологияяслӧн ӧнія кластер, буретш сылӧн проект вылын ӧні ми уджалам, медым петкӧдлыны сійӧс лӧддза-номъя тӧлысьын Санкт-Петербургса войтыркостса экономика форум вылын.
